
SESION PLENARIA SESION PLENARIA ORDINARIA

DIA VENRES 10 DE MARZO DE 2017

No SALÓN PLENOS CONCELLO DE FRADES, cando son as 14:12 horas do día
venres 10 de marzo de 2017, a fin de celebrar Sesión ordinaria convocada previamente para este
día, reúnense os seguintes concelleiros:

Dª. María Ángeles Álvarez Carro, D. Jesús Miguel Prado Cea, D. Jesús Francos
Sánchez, D. Ramón Garabato Boga, D. Óscar Botana Rúa, D. Manuel Ferreiro Marzoa, D. Juan
Carlos Portos Bra, D. José María Pérez Lagos, Dª. Nelly Iglesias Rey,  Dª Lorena Suárez Pardo;
baixo a Presidencia de D. Roberto Rey Martínez como Alcalde- Presidente, e coa asistencia da
Secretaria do Concello Carmen Gómez Otero

ORDE DO DÍA  .

1.- APROBACIÓN DA ACTA DA SESIÓN ANTERIOR.- 

Coñecida polos/as asistentes, a través de fotocopias repartidas coa convocatoria, a acta da
sesión ordinaria do Pleno celebrada o día 21 de febreiro de 2017.

De  conformidade  co  disposto  no  artigo  91.1  do  Real  Decreto  2568/1989,  do  28  de
novembro, polo que se aproba o Regulamento de organización, funcionamento e réxime xurídico
das  entidades  locais,  pregunta  o  Sr.  Alcalde  se  algún  membro  da  corporación  quere  formular
algunha observación á mesma.  Non se formulan observacións, polo que o Pleno, por unanimidade
ACORDOU:

ÚNICO.- Aprobar a acta da sesión extraordinaria do Pleno celebrada o día 21 de febreiro
de 2017.

2.- DACIÓN EN CONTA DOS DECRETOS DA ALCALDÍA.- 

Dáse conta  dos  decretos  da Alcaldía  dende o 1-1-2017 ata  o 7-3-2017;  pola  Secretaria
explícase que se intentará enviar a relación dos decretos e o contido en pdf cando se habilite a
ferramenta polo SIGEM, porque neste período como os decretos estaban en fase “cerrados” e non
en  fase  “instrución”  ou  “arquivo”,  non  se  podía  facer  o  pdf  do  contido  de  cada  un  deles.

3.- ASUNTO:  PROPOSTA DA ALCALDÍA DE SOLICITUDE  Á  DIRECCIÓN  XERAL DE
MOBILIDADE  (CONSELLERÍA  DE  MEDIO  AMBIENTE  E  ORDENACIÓN  DO
TERRITORIO),  DA  INTEGRACIÓN  DO  CONCELLO  DE  FRADES  NA  ÁREA  DE
TRANSPORTE METROPOLITANO DE SANTIAGO DE COMPOSTELA E DA CORUÑA”

O Alcalde-Presidente procede a dar lectura á proposta da Alcaldía co teor literal seguinte:

<<Logo de ver que os seguintes Concellos están integrados no transporte metropolitano da Área
de Santiago de Compostela:

 A Baña
 Negreira
 Brión
 Ames
 Val do Dubra
 Trazo
 Santiago
 Rois
 Padrón
 Teo
 Vedra
 A Estrada
 Boqueixón
 Vila de Cruces
 Touro
 O Pino
 Oroso
 Ordes

Tendo en conta que os Concellos de Oroso, Ordes e O Pino, limítrofes co Concello de Frades,
forman parte da Área Metropolitana de Santiago de Compostela, e por tanto están adheridos ao
seu transporte metropolitano.

Logo de  ver  que no  Concello de  Frades  existen  liñas  de  transporte  conectadas ao  transporte
metropolitano, é dicir, varias liñas do transporte metropolitano de Santiago de Compostela pasan
por Frades,  porén os  veciños de Frades non se  poden beneficiar  da redución de custos  deste
servizo dende o noso Concello, ao non estar adherido o noso Concello ao transporte metropolitano
de Santiago de Compostela.

Entendemos que o transporte público é un servizo esencial para os veciños e veciñas de Frades. O
Concello de Frades está adscrito á Área sanitaria de Santiago e  gran parte dos nosos mozos e
mozas estudan na Universidade de Santiago e ciclos de Formación Profesional de grado medio e
superior,  sendo esta zona de influencia o que conleva que moitos dos nosos veciños e veciñas
utilicen o transporte público para moitos destes desprazamentos, para acudir a clases ou acudir ao
Servizo de Atención Especializada,  sendo un dos maiores  inconvenientes  o prezo,  polo que os
usuarios/as  deste  servizo  deberían  beneficiarse  das  bonificacións  que  conleva  a  adhesión  ao
transporte metropolitano de Santiago de Compostela, igual que os veciños e veciñas dos Concellos
xa adheridos.

A maiores, logo de ver que o Concello de Ordes, limítrofe co Concello de Frades está integrados no
transporte metropolitano da Área de A Coruña, e visto que tamén existen varias liñas que pasan
por Frades e están conectadas ao transporte metropolitano, sendo este servizo demandado polos
veciños e veciñas de Frades polos mesmos motivos que os establecidos no parágrafo anterior.

Por  todo  o  exposto  anteriormente,  esta  Alcaldía-Presidencia  PROPÓN  AO  PLENO  DA
CORPORACIÓN a adopción do seguinte ACORDO:

PRIMEIRO: Aprobar a solicitude á Dirección Xeral de Mobilidade e que, previo estudo económico
e  demais  trámites  pertinentes,  o  Concello  de  Frades  sexa  integrado  na  Área  de  Transporte
Metropolitano da Área de Santiago de Compostela e de A Coruña.

SEGUNDO:  Comunicar  o  contido  do  Acordo  á  Dirección  Xeral  de  Mobilidade  aos  efectos
oportunos. >>

Votacións:
Votos a favor: 11

3 BNG
8 PP

Votos en contra: 0
Abstencións: 0
Resultado: Unanimidade
Estado Proposta: Aprobada

PROPOSTA ALCALDÍA Á XGL

4.- ASUNTO: SOLICITUDE Á DEMARCACIÓN DE ESTRADAS DO ESTADO EN GALICIA
O ARRANXO DA ESTRADA N-634 Ó SEU PASO POR FRADES.-

O Alcalde- Presidente procede a dar lectura ao Informe da Arquitecto técnico municipal de 7 de
marzo de 2017 que se incorpora ao expediente, e propón ao Pleno da Corporación a adopción do
seguinte ACORDO:

<<PRIMEIRO e ÚNICO.- Comprobado que o estado da estrada N-634, no seu paso polo Concello
de Frades, tanto no tramo urbano de Pontecarreira como fora del presenta numerosos problemas
que dificultan o tránsito pola mesma, así como que presenta problemas de seguridade viaria tanto
para os vehículos como para os peóns, solicitar ao organismo titular da estada, que corresponde
coa Demarcación de Estradas do Estado en Galicia, o arranxo de todos os problemas detectados
para poder mellorar a seguridade viaria en dita estrada no seu paso polo Concello de Frades.>>

Votacións:
Votos a favor: 11

3 BNG
8 PP

Votos en contra: 0
Abstencións: 0
Resultado: Unanimidade
Estado Proposta: Aprobada

5.- ASUNTO:  APROBACIÓN,  SE  PROCEDE DA ADHESIÓN AO CONVENIO  ENTRE  A
FEDERACIÓN GALEGA DE MUNICIPIOS E PROVINCIAS (FEGAMP) E AS EMPRESAS
SUMINISTRADORAS DE ENERXÍA PARA A PROTECCIÓN DAS PERSOAS E FAMILIAS
EN SITUACIÓN DE VULNERABILIDADE OU URXENCIA SOCIAL NA COMUNIDADE
AUTÓNOMA DE  GALICIA A TRAVÉS  DA COORDINACIÓN  COS  SERVIZOS  SOCIAIS
MUNICIPAIS.-

O Alcalde-Presidente procede a dar lectura á proposta da Alcaldía co teor literal seguinte:

<<Logo de  ver  que a FEGAMP asinou o pasado 18 de  xaneiro  un  convenio coas  principais
empresas subministradoras de enerxía eléctrica e gas en Galicia para a protección das persoas e
familias en situación de vulnerabilidade ou urxencia social a través da coordinación dos servizos
sociais municipais.  (Convenio recibido neste Concello o 20/01/2017 con número de rexistro de
entrada 49).

O OBXECTO do convenio  é  establecer  os  mecanismos  de  coordinación  entre  a  FEGAMP,  os
concellos  que  se  adhiran  e  as  empresas  asinantes  encamiñados  a  evitar  a  suspensión  da
subministración de electricidade e gas a persoas e familias beneficiarias, por razón do impago da
factura ou facturas eléctricas ou de gas ou, en caso de suspensión da subministración, a facilitar o
seu restablecemento no menor período de tempo posible, en virtude da prestación económica de

emerxencia  social  que  a  Administración  Local  concederá  ao  beneficiario  previo  informe  dos
servizos sociais para o pagamento da factura ou facturas adebedadas.

Considéranse  BENEFICIARIAS  do  presente  convenio  as  persoas  físicas  consumidoras  da
subministración de enerxía eléctrica ou gas prestado polas empresas asinantes para a súa vivenda
habitual situada no ámbito territorial da Comunidade Autónoma de Galicia que, previa valoración
técnica  dos  servizos  municipais,  poidan  ser  beneficiarias  dunha  prestación  económica  de
emerxencia social por atoparse en situación de vulnerabilidade.

Logo de ver  que mediante  este  convenio,  créase unha canle  de comunicación directa entre  as
empresas subministradoras de enerxía e os servizos sociais dos municipios,  e logo de ver que
servirá para resolver  mediante  un  procedemento estándar,  áxil  e  homoxéneo,  as  demandas  de
axuda para o pagamento da factura eléctrica ou de gas que cheguen aos servizos sociais locais, co
obxecto último de evitar os cortes da subministración.

Por todo o exposto anteriormente, e tendo en conta que o artigo 25.2 e) da Lei de Bases de Réxime
Local, regula como competencia propia dos Concellos a avaliación e información de situacións de
necesidade social e a atención inmediata a persoas en situación ou risco de exclusión social, e logo
de ver que se trata dunha competencia do Pleno en virtude do disposto no artigo 22.2.b) da Lei
7/85 de Bases do Réxime Local,  esta Alcaldía-Presidencia propón ao Pleno da Corporación a
adopción do seguinte ACORDO:

PRIMEIRO:  Que  o  Pleno do  Concello  acorde  solicitar  a  adhesión  ao  CONVENIO ASINADO
ENTRE  A  FEDERACIÓN  GALEGA  DE  MUNICIPIOS  E  PROVINCIAS  (FEGAMP)  E  AS
EMPRESAS  SUMINISTRADORAS  DE  ENERXÍA  PARA  A  PROTECCIÓN  DAS  PERSOAS  E
FAMILIAS  EN  SITUACIÓN  DE  VULNERABILIDADE  OU  URXENCIA  SOCIAL  NA
COMUNIDADE AUTÓNOMA DE GALICIA A TRAVÉS DA COORDINACIÓN COS SERVIZOS
SOCIAIS MUNICIPAIS, de data 18 de xaneiro de 2017, para coordinar o pagamento de axudas
económicas para débedas xerados con motivo da subministración de electricidade e/ou gas.

SEGUNDO: Declarar a vontade do Concello de Frades, de adherirse expresamente a todas e cada
unha das cláusulas do convenio mencionado,  asumindo as obrigas derivadas do mesmo e con
observancia  de  todas  as  súas  cláusulas,  en  particular  as  referidas  ás  obrigas  e  compromisos
establecidos para Entidades Locais.

TERCEIRO:  Facultar  expresamente  á  Alcaldía-  Presidencia  para  todo  o  relacionado  coa
tramitación e xestión que teña que ver con este acordo e con este convenio.

CUARTO: Notificar o contido do acordo á Federación Galega de Municipios e Provincias.>>

Debate:  
Intervén a concelleira do grupo municipal do BNG Dona Nelly Iglesias Rey para sinalar que se
deberían delimitar os criterios.

Votacións:
Votos a favor: 11

3 BNG
8 PP

Votos en contra: 0
Abstencións: 0
Resultado: Unanimidade
Estado Proposta: Aprobada

6.- MOCIÓNS.-

6.1.- MOCIÓN DO BNG RELATIVA AOS DANOS CAUSADOS POLOS TEMPORAIS E ÁS
RESPONSABILIDADES DAS COMPAÑÍAS ELÉCTRICAS SUBMINISTRADORAS.-

Intervén o concelleiro do grupo municipal do BNG Don José María Pérez Lagos para preguntar se
se fixo algunha campaña ou se lle deu información á xente. O Alcalde sinala que aprobouse un
bando, e levouse a reclamación á Xunta de Goberno Local. 

Acordos:
Por unanimidade de tódolos concelleiros/as e tras as deliberacións correspondentes acórdase retirar
a moción e deixala enriba da mesa.

6.2.- MOCIÓN PRESENTADA POLO PP PARA QUE O GOBERNO DA DEPUTACIÓN DA
CORUÑA GARANTA QUE O CONCELLO DE FRADES PERCIBIRÁ,  COMO MÍNIMO, A
TRAVÉS DO NOVO PLAN ÚNICO, OS MESMOS FONDOS QUE RECIBIÁN COAS LÍNEAS
DE SUBVENCIÓN QUE EXISTÍAN CON ANTERIORIDADE.-

Tras a lectura da Moción polo voceiro do PP e concelleiro do grupo municipal do PP Don Manuel 
Ferreiro Marzoa, co teor literal seguinte:

<<O Grupo Municipal do Partido Popular de FRADES  , conforme ao previsto no Regulamento
de Organización Funcionamento e Réxime Xurídico das Entidades Locais, preséntalle ao Pleno
Municipal a seguinte MOCIÓN:

PARA QUE O GOBERNO DA DEPUTACIÓN DA CORUÑA GARANTA QUE O CONCELLO
DE  FRADES  PERCIBIRÁ,  COMO  MÍNIMO,  A TRAVÉS  DO  NOVO  PLAN  ÚNICO,  OS
MESMOS FONDOS QUE RECIBIÁN COAS LÍNEAS DE SUBVENCIÓN QUE EXISTÍAN
CON ANTERIORIDADE.

EXPOSICIÓN DE MOTIVOS

O pleno da Deputación da Coruña aprobou o pasado mes de novembro,  cos votos a favor do
Goberno provincial, Marea Atlántica, Compostela Aberta e Alternativa dos Veciños, e co voto en
contra do Partido Popular, o Plan Único dos Concellos dotado con 74 millóns de euros. 

O novo programa unifica o Plan de Obras e Servizos, o Plan de Acción Social e o Plan de Aforro e
Investimentos  e  11  liñas  de  subvencións  (en  concreto  suprímense  as  de  cultura,  deportes,
promoción,  económica,  turismo,  desenvolvemento  de  servizos  sociais,  políticas  de  igualdade,
envellecemento activo).

Segundo o acordo plenario, o POS 2017 nutrirase dos 24,2 millóns que a Deputación achegaba
cada ano ao tradicional Plan de Obras e Servizos, así como dos 8,3 millóns das liñas de axuda e
dos 20 millóns do superávit que o organismo provincial prevé obter este ano e os 21,5 millóns que
ata agora se dedicaban ao Plan de Aforro e Investimento.

Ademais, tendo en conta que o goberno provincial comprometeuse tamén a engadir, como mínimo,
os  13  millóns  de  euros  de  remanente,  co  que  igualaría  a  achega total  dos  plans  do  anterior
goberno.

En consonancia con todo isto,  o Grupo Municipal  do Partido Popular  de FRADES propón á
consideración do pleno municipal o seguinte ACORDO:

1. Que Deputación da Coruña garanta que o Concello FRADES, como mínimo, non verá
reducidos os ingresos que percibiu o ano pasado a través do Plan de Obras e Servizos, o
Plan de Acción Social  e  o  Plan  de Aforro  e  Investimentos  e  11  liñas  de subvencións:
cultura,  deportes,  promoción,  económica,  turismo, desenvolvemento de servizos sociais,
políticas de igualdade, envellecemento activo).

2. Que  a  institución  provincial  comprométase  a  incluír  na  partida  orzamentaria  coa que
arranca o Plan Único dos Concellos os remanentes de tesourería que se vaian xerando ao
longo do exercicio económico do 2017.>>

Debate: 

O Alcalde- Presidente concede a palabra ao concelleiro do BNG Don José María Pérez Lagos que
intervén para sinalar que " Queredes os mesmos cartos por menos que o ano pasado. O PAS non
forma parte do cálculo". 

O Alcalde- Presidente matiza que " Chámanlle PAS 2015 ( no 2016) e achega económica 2016 (no
2017) porque veñen dos remanentes do exercicio anterior. O PAS 2015 ven dos remanentes do 2015
pero incorpórase ao 2016 formando parte das previsións definitivas e do crédito definitivo do 2016. 

A continuación o concelleiro do BNG Don José María Pérez Lagos alega que espera a final de ano
para saber canto vai ingresar a Deputación no caso das subvencións nominativas. Non se pode
poñer o carro antes dos bueis.

Votacións:
Votos a favor: 8

0 BNG 8 PP
Votos en contra: 3
                           3 BNG 0 PP
Abstencións: 0
Resultado: maioría absoluta
Estado Moción: Aprobada 

6.3.- MOCIÓN DO PP PACTO POLA CONCILIACIÓN E A CORRESPONSABILIDADE NO
ÁMBITO DA VIDA LABORAL, FAMILIAR E PERSOAL NOS CONCELLOS GALEGOS.-

Tras a lectura da Moción polo voceiro do PP e concelleiro do grupo municipal do PP Don Manuel
Ferreiro Marzoa, co teor literal seguinte:

<<EXPOSICIÓN DE MOTIVOS

A  conciliación  entre  a  vida  persoal,  familiar  e  laboral  e,  a  corresponsabilidade  no  ámbito
doméstico e familiar constitúen uns dos grandes retos do século XXI  

A vida económica e, en particular, o mundo laboral, é un dos ámbitos fundamentais da promoción
da igualdade de oportunidades entre mulleres e homes. Na nosa sociedade, a desigual repartición
entre os xéneros das responsabilidades familiares e do fogar constitúe un dos principais obstáculos
para  a  participación  plena  das  mulleres  no  mercado  laboral,  así  como á  súa  permanencia  e
promoción dentro do mesmo. A conciliación da vida persoal,  familiar e laboral constitúe unha
problemática  complexa  e  conflitiva  para  unha  parte  da  cidadanía,  as  mulleres,  que  viven  en
primeira persoa este conflito, pero tamén para os homes, as familias, os concellos, as empresas, o
mercado laboral e a sociedade en xeral.

Podemos definir a conciliación como a participación equilibrada de mulleres e homes na vida
persoal, familiar e no mercado de traballo. Isto supón compartir o traballo existente (organizando
e flexibilizando os usos do tempo sobre a base da igualdade),  compartir o poder, compartir as

responsabilidades públicas e propiciar a presenza de mulleres nos ámbitos de decisión política e
económica.

Non se circunscribe, por tanto, ao ámbito privado e necesita a implicación de todos os axentes
sociais: administracións públicas, empresas, sindicatos e tecido asociativo.

A corresponsabilidade social vai máis aló da conciliación. A corresponsabilidade social significa
aumentar a implicación das persoas na repartición das responsabilidades domésticas e familiares,
especialmente os homes, para estenderse a outros axentes sociais e instancias públicas e privadas.

A falta de corresponsabilidade e as dificultades para conciliar vida persoal, familiar e laboral,
contribúen a soster a discriminación laboral e salarial das mulleres e constitúen unha das súas
principais barreiras para o seu desenvolvemento profesional. No caso da sociedade supoñen unha
importante  perda  de  talento  que  lastra  a  competitividade  empresarial  e  dificulta  o  progreso
económico.

É importante coñecer estas consecuencias na vida das persoas, pero tamén para a sociedade no
seu conxunto para ser conscientes do alcance do problema e para buscar solucións que vaian á
raíz do mesmo. Non se trata de axudar ás mulleres para que poidan traballar e levar o fogar senón
de repartir tarefas e responsabilidade para que tanto homes como mulleres, gocen e exerzan os
mesmos dereitos e as mesmas responsabilidades.

O traballar por e para a conciliación require dunha reflexión sobre o mercado laboral, o modelo
educativo, de cidade, de urbanismo, de servizos... e incorporar a perspectiva de xénero de forma
transversal nas políticas que se desenvolvan.

O ámbito local, pola súa proximidade á vida da cidadanía, é un marco idóneo para a promoción e
xestión de recursos e servizos para a conciliación. 

Ademais, debemos ter en conta e non perder de vista, o labor que os Concellos veñen realizando
respecto da consecución de igualdade de oportunidades entre mulleres e homes. Esta experiencia
en materia de igualdade, facilita a interacción coa cidadanía, a identificación das necesidades do
propio concello respecto a conciliación e, sobre todo, a promoción da participación cidadá.

Por todo o anterior

“O Concello  de  FRADES  insta  á  Xunta  de  Galicia,  en  coordinación  e  coa  colaboración  da
Fegamp,  a  promover  un  Pacto  pola  conciliación  e  a  corresponsabilidade  no  ámbito  da  vida
laboral, familiar e persoal nos concellos galegos”.>>

Debate: 
O Alcalde- Presidente concede a palabra á concelleira do BNG Dona Nelly Iglesias Rey que 
intervén para deixar constancia de que están de acordo e aínda que se avanza moito neste ámbito 

queda moito que facer, tanto no ámbito doméstico como laboral, para que homes e mulleres teñan 
as mesmas oportunidades.

Intervén o concelleiro do BNG Don José María Pérez Lagos para pedir que a ver cando dende o 
Partido Popular levan o mesmo número de mulleres que  homes nas listas.

Votacións:
Votos a favor: 11

3 BNG
8 PP

Votos en contra: 0
Abstencións: 0
Resultado: Unanimidade
Estado Moción: Aprobada

6.4.- MANIFESTO DO DÍA INTERNACIONAL DA MULLER 8 DE MARZO DE 2017.-

A concelleira do grupo municipal do PP Dona Ángeles Álvarez Carro da lectura ao manifesto co 
teor literal seguinte:

<<Á SOMBRA DOS NÚMEROS

Cada  8  de  marzo  saen  á  luz  moitas  estatísticas.  Números  que  nos  informan  do  que  se  vai
avanzando na eliminación da desigualdade. Que nos dan conta do que se fixo, do que se está a
facer e do que se fará. Que nos alertan sobre o queda por facer, sobre o que non se está facendo ou
sobre o que se se está facendo mal. Estes números forman a nosa percepción da situación, que será
positiva ou negativa con respecto ao último 8 de marzo.

Pero as cifras agachan moitas veces outras cifras ocultas, menos mencionadas, menos analizadas.
Esas sombras ocultan realidades case sempre negativas. É o noso labor poñer luz sobre elas para
sacalas da escuridade.

Os  números  din  que os  homes van asumindo responsabilidades familiares  e  a  realización das
tarefas do fogar.

A súa sombra di que a maior parte do peso ségueno asumindo as mulleres. A parella ou a nai:
mulleres que perpetúan os coidados e as responsabilidades.

Os números din que no dilema de elixir entre traballo e responsabilidades familiares, as mulleres
escollen o duro camiño do medio: traballadora e coidadora.

A súa sombra di que se lles esixe ser as responsables da boa marcha da relación de parella, da
educación das fillas e fillos,  do coidado das persoas dependentes e da permanencia destas no
fogar.

Os números din que se unha parella se rompe, o coidado das fillas e fillos queda a cargo da nai, e a
manutención compártese co pai a través da pensión de alimentos. A súa sombra di que nun número
importante de casos esta pensión non se paga de maneira regular, ou non ten en conta desembolsos
importantes para a familia.

Os números din que a incorporación das mulleres a traballos remunerados segue superando cifras
de décadas anteriores.

A súa sombra di que cando as mulleres deciden traballar as condicións nas que acceden aos postos
de traballo non son óptimas. Que os contratos a tempo parcial son asinados maioritariamente por
mulleres. Que moitos deses contratos a tempo parcial son xornadas completas encubertas.

Os números din que algunhas mulleres non acceden a prestacións contributivas por xubilación
porque non cotizaron o tempo suficiente ou que as súas pensións son máis baixas polo tipo de
contrato mantido.

A súa sombra di que moitas mulleres traballan parte da xornada, o tempo completo ou incluso
máis en economía somerxida, na que non cotizan polo seu traballo á Seguridade Social. 

Os números din que a fenda salarial se reduce en determinados ámbitos e profesións, e que existe
paridade entre salarios de igual valor.

A súa sombra di que moitas mulleres perciben salarios inferiores aos que reflicten as súas nóminas.
Que realizan numerosas horas extra non retribuídas. Que non acceden a postos para os que teñen
formación.

Os números din que as ausencias do posto de traballo están repartidas entre homes e mulleres.

A súa sombra di que se o motivo é a propia persoa, faltan máis os homes que as mulleres. Se o
motivo é dalgún outro membro da familia, é a muller a que non vai traballar.

Os números din que a esperanza de vida das mulleres é maior.

A súa sombra di que esa vida máis lonxeva non é de maior calidade. A situación social e laboral
mingua a saúde das mulleres: dobres xornadas, falta de descanso, tensión...

Os números din que as mulleres participan maioritariamente en actividades deportivas, aínda que
o xénero segue marcando un nesgo na elección das actividades.

A súa sombra di que moitas mulleres non poden realizar actividades deste tipo por non poder
compatibilizalas  coas  responsabilidades  familiares  ou  por  carecer  de  recursos  económicos
suficientes.

Os números din que os  medios  de comunicación seguen sendo un factor  clave na transmisión
dunha imaxe moderna e non estereotipada da muller.

A súa sombra di que os medios seguen transmitindo os roles tradicionais e a súa importancia para
garantir o equilibrio social.

Como entidade local e no ámbito das nosas competencias temos unha responsabilidade: ter sempre
presentes estas estatísticas, estes números. E tamén, por suposto, esas sombras. Fagamos do noso
traballo  diario  un  esforzo  por  impedir  que  a  desigualdade  recupere  posicións.

Debate:  
O Alcalde- Presidente explica que o manifesto acordouse pola Mancomunidade e foi elaborado polo
Centro de Información á Muller. Expresa o seu agradecemento, así como aos colexios Castelao e o
da Ponte.

Votacións:
Votos a favor: 11

3 BNG
8 PP

Votos en contra: 0
Abstencións: 0
Resultado: Unanimidade
Estado Moción: Aprobada

7.- INFORMES DA ALCALDÍA.-

1.-S  olicitáronse as seguintes subvencións:

- Fondo de compensación ambiental.

- Axencia de Turismo. Subvención sinalización de recursos turísticos no medio rural “ Promoción
de Frades como destino turístico intelixente”.

- Vicepresidencia: “Melloras nos vestiarios do campo de fútbol de Abellá”

- Plan PEL da Deputación: 25.000 euros. 1 tractorista e catro peóns.

2.-E  xecución de obras:

- Esta Alcaldía informa do fin dos drenaxes e obras nas pontes financiadas polo Medio Rural e
Concello.

- Atópase en execución as dúas obras do PAS 2015:

 “PAS 2016.-. EXPTE CO 8.2016 MELLORAS NA REDE DE ABASTECEMENTO DE
AUGA DE FRADES NO LUGAR DE AIAZO E OUTROS.- (Falta clorado, arranxo de
bomba…).

 “PAS  2015.-   EXPTE  CO  6.2016  ACONDICIONAMENTO  EXTERIOR  DE  LOCAIS
SOCIAIS EN PONTE CARREIRA E OUTROS”.-

3.- Reclamación Subministro telefónico:

Na  Xunta  de  Goberno  Local  do  pasado  10  de  marzo  de  2016  acordouse  formalizar  unha
reclamación ante o Ministerio de Industria e Turismo, acompañada dunha relación de afectados,
debido a que afectou a 32 vivendas que sufriron deterioro, e estiveron 25 días sen servizo. 

4.- Actividades:

- ENTROIDO:

Realizouse o concurso de disfraces e obradoiros de máscaras. Houbo que retirar un dos premios
porque os participantes non eran de Frades

- ACTIVIDADES BALNEARIO:

Consta de 35 participantes. Os martes do mes de marzo. Aprobadas por Decreto da Alcaldía e douse
conta á XGL.

- ACTIVIDADES PRIMAVERA E SEMANA SANTA

O Alcalde- Presidente procede a repartir un folleto a cada un dos concelleiros/as.

8.- ROGOS E PREGUNTAS.-

O Alcalde- Presidente concede a palabra ao concelleiro do BNG Don José María Pérez Lagos que
intervén  para  preguntar  se  as  actas  do  Pleno  están  na  páxina  web  do  Concello.  O  Alcalde-
Presidente responde que si, que este mes estará operativa a nova páxina web onde están colgadas
tódalas actas dos órganos colexiados deste Concello e convocatorias do Pleno.

A continuación o concelleiro do BNG Don José María Pérez Lagos intervén para facer dous rogos:

1.- Que os contedores que están situados nos eixes principais de Frades estean ben amarrados. O
Alcalde- Presidente afirma que espera instalar a suxeición dos colectores este mes.

2.- Queremos que se retiren os niños da abella asiática, en tódolos Concellos estanse a instalar
trampas.  O Alcalde- Presidente sinala que queda por confirmar  unha charla por un membro da
Asociación de Apicultura en Frades, e que dende o Concello estase a facer todo o posible.

Dado que non hai máis asuntos de que tratar na Sesión de hoxe, o Sr. Alcalde- Presidente levanta a
sesión cando son as 15:35 horas, no lugar e data indicados, coa sinatura do Alcalde-Presidente e da
Secretaria- Interventora que dá fe.

    Vº. e Pr                                                                                                                         
O ALCALDE                                                                                                 A SECRETARIA

Asdo.: Roberto Rey Martínez                                                            Asdo: Carmen Gómez Otero.

